
Dr Song vo de Dynamische 

 

[Refrain:] 

Jetz bringe mir üsi Leischtig dar 

   wo me vo üs erwartet 

wüu mir hei gleert, wär ke Leischtig bringt 

   Jo – dä isch entartet 

dä isch zmindescht asoziau 

   we nid vo Moskou gschtüüret 

schad, dass’s keni KZ git 

   Wo me die verfüüret 

 

Mir froge nid nach links und rächts 

bi üüs geit’s geng gradus 

bi üüs geit’s Richtig Bombetschoob 

und Eifamiliehuus. 

Dr Stiftelohn isch jetz verby 

jetz schiesst es angers Gschütz 

mit Gravatte und mit Schliim 

und statt mir Grütz mit Stütz. 

 

Über Liiche gö mer nid 

über haubi scho 

d’Schoonzit fürs Tröime isch verby 

wüu mir wie wittercho: 

Iniziativ, dynamisch, jung 

und Iisatz wines Ross 



zersch subalterne Vizechef 

druf Vize, nächär Boss. 

 

Zwüschine risse mer no gschwing 

e Sekretärin uf 

fahre mit üsem Porsche vor 

vergeit ere dr Schnuuf 

mache re gschwing e Goof i Buuch 

de chunnt si nümme drus 

druf bruuch i se aus Interieur 

fürs Eifamiliehuus. 

 

Zack boing di nöii Generation 

het glehrt vo ihrne Aute 

jetz söue di verchauchte Chlöis 

zum Fridhof abetschaupe 

de isch de d’Wäut so rächt im Lot 

mit vierzgi im Verwautigsrot 

und was is d’Wäut um d’Ohre schlot 

mit sächzigi si mer tot! 

